
வந்து இட்டு, தண்ணிர் மேலே வர, நீரைக் குடித்துத் தன் தாகத்தைத் தீர்த்துக் கொண்டது என்று கதை சொல்லி, கதையின் இறுதியில்,




ஊக்க முடையவர்க்குத்-துன்பம்

உலகில் இல்லை, அம்மா! 

ஆக்கம் பெருகும், அம்மா!-இதை நீ

அறிய வேண்டும், அம்மா!





 
என்று கூறி, ‘ஊக்கம் உண்மை வாழ்வுக்கு ஆக்கம்’ என்பதனை உணர்த்தியுள்ளார்.

‘நெற்பானையும் எலியும்’ என்ற கதைப் பாட்டில் ஓசை நயத்தோடு மலைவீழ் அருவி போன்று சொற்கள் குதித்து வருவதையும் காணலாம்.




பாட்டியின் வீட்டுப் பழம்பானை-அங்தப்

பானை ஒருபுறம் ஓட்டையடா! 

ஓட்டை வழியொரு சுண்டெலியும்-அதன் 

உள்ளே புகுந்துகெல் தின்றதடா!





 
பாட்டி வீட்டில் ஒரு பழைய பானையில் நெல் இருந்தது. பானையின் ஒருபுறம் ஒட்டை, அந்த ஒட்டையின் வழியே உள்ளே சென்ற சுண்டெலி ஒன்று நெல் தின்றது. அளவுக்கு மீறித் தின்றதால் வயிறு புடைத்தது. எனவே உள்ளே சென்ற எலி ஒட்டை வழியே வெளியே திரும்பி வர முடியாமற் போயிற்று. மறுநாள் பாட்டி பானையின் மூடியைத் திறந்தாள். எலி வெளியே வந்தது. ஆனால் பாவம், அந்த வேளை பார்த்துப் பூனை ஒன்று அங்கே வந்து விட்டது. பூனை எலியைத் தின்று விட்டது. இந்தக் கதையைக் கூறி, இறுதியில்,




கள்ள வழியினிற் செல்பவரை-எமன் 

காலடி பற்றித் தொடர்வானடா! 

உள்ள படியே நடப்பவர்க்குத்-தெய்வம்

உற்ற துணையாக நிற்குமடா!

